
Հավաքական ներման գաղափարը բարոյական և քաղաքական հատույթ ունի, քանի 

որ ենթադրում է պատմական ու հասարակական սուբյեկտների գոյություն։ Եթե 

անհատի պարագայում հնարավոր է խոսել ներելու ակտի մասին իբրև գիտակցված 

որոշման, ապա հավաքական մակարդակում առաջ է գալիս «ո՞վ է ներողը» և «ո՞ւմ է 

ուղղված ներումը» հարցը։ Հավաքականորեն ներելը նշանակում է ենթադրել, որ կա 

որոշակի ամբողջություն՝ ժողովուրդ, պետություն կամ պատմական գիտակցություն, 

որն ունի այնպիսի ինքնագիտակցություն, որից ներս կարող է ձևավորվել ներելու 

իրավունքը։ Սակայն հենց այստեղ է հարցի հիմնական դժվարությունը. արդյոք 

գոյություն ունի՞ այդպիսի սուբյեկտ, և եթե գոյություն ունի, ո՞վ է նրան իրավազորում 

խոսելու զոհերի կամ ոճրագործների անունից։  

Վլադիմիր Յանկելևիչը, անդրադառնալով Հոլոքոստին, ընդգծում էր, որ մարդուն, 

այլև վերացնում է հենց մարդկային փոխհարաբերության հնարավորությունը։ Նման 

պայմաններում ներելու մասին խոսելն արդեն ենթադրում է բարոյական աշխարհի 

գոյության վերստեղծում։ Այս իմաստով ներելն այլևս ոչ թե արդարացման կամ 

մոռացման ակտ է, այլ մարդկային հնարավորության սահմանների փորձություն։  

Հետցեղասպանական հասարակություններում այս խնդիրն ստանում է այլ 

ծանրաբեռնվածություն։ Այստեղ ներելն այլևս սոսկ անհատական կամ նույնիսկ 

տեսական բարոյական հարց չէ, այլ քաղաքական-գոյաբանական խնդիր։ 

Ցեղասպանությունից հետո գոյություն ունեցող հասարակությունները ապրում են մի 

պատմական տրավմայի ներսում, որտեղ զոհը և ոճրագործը հաճախ վերածվում են 

խորհրդանիշների։ Զոհերի սերունդները ներելու հնարավորությունը քննարկելիս 

բախվում են հարցին՝ ո՞ւմ են նրանք ներելու։ Ոճրագործներն այլևս չկան, իսկ այն 

պատմական համակարգը, որը ստեղծել է բռնության հնարավորությունը, հաճախ 

շարունակում է գոյություն ունենալ նոր քաղաքական կամ մշակութային ձևերով։ 



Ներել՝ այս համատեքստում նշանակում է արձագանքել ոչ միայն անցյալի բռնությանը, 

այլև ներկա աշխարհի կառուցվածքին, որը դեռ կրում է այդ բռնության հետքերը։  

Ստեղված իրավիճակը վկայում է, որ ներումը, իբրև հոգեկան ընթացք, ենթադրում է 

որոշակի «սրբազան» տարածք՝ հորիզոն, որտեղ բարոյական հնարավորությունները 

վեր են քաղաքական պայմաններից։ Բայց հետցեղասպանական աշխարհիկ 

հասարակություններում այդ տարածքը հաճախ անհասանելի է։ Ահա թե ինչու է 

ներելու գաղափարը հաճախ փոխարինվում հաշտեցման դիսկուրսով, որն 

առավելապես քաղաքական է և միաժամանակ ավելի պրագմատիկ։ Եթե ներումը 

հնարավոր է միայն առանց փոխհատուցման և առանց պայմանների, ապա 

հաշտեցումը պահանջում է փոխադարձ ճանաչում, պատմական  

պատասխանատվություն և ինստիտուցիոնալ վարքագիծ։  

Հետցեղասպանական հասարակությունների համար ներելու և հաշտեցման 

տարբերությունը դառնում է իրենց ինքնագիտակցության ձևավորման առանցքային 

խնդիր։ Եթե ներելը ենթադրում է վերակառուցված բարոյական աշխարհ, ապա 

հաշտեցումը քաղաքական գործողություն է, որ ուղղված ոչ թե անցյալը ջնջելուն, այլ 

ապագայում հնարավոր համակեցություն ձևավորելուն։  

  


